
    గొట్టక వాడలేదు కొడు కొక్కఁడు పుట్టక ముక్తి రాదయా

    పట్టపురాజుకైన నిది పద్ధతి పెమ్మయసింగధీమణీ!




నండూరి గుండమంత్రి




కేయూరబాహుచరిత్ర కృతిపతి యీతఁడు.

మ. ధరణిం దానగురుండ వీ వని కవీంద్రశ్రేణి వర్ణింపఁగా

    బిరుదుల్ నిండినగుండయేంద్రునకు గంభీరప్రభావోన్నతిం

    దొరకుం గా కతిలుబ్ధులైన గణకస్తోమంబుకుం గల్గినన్

    గిరికిం బెట్టినచందమౌ నితరులన్ గీర్తింపఁగా నేటికిన్.




తిమ్మరుసు




ఈతఁడు కృష్ణదేవరాయలయొద్ద ముఖ్యమంత్రి. రాయలకుఁ బితృసముఁడు. కృష్ణరాయ లీతని ‘నప్పాజీ’ యని పిల్చువాఁడు. ఒకప్పు డీతనియెడ భట్టుమూర్తికవి కడుఁ గుపితుఁడై యీక్రింద నుదాహరింపఁబడు నుత్పలమాలికాదులను జెప్పెనఁట.

ఉ. లొట్ట యి దేటిమాట పెనులోభులతో మొగమాట మేల తాఁ

    గుట్టకయున్న వృశ్చికముఁ గుమ్మరపుర్వని యందురే కదా

    పట్టపురాజుపట్టి సరిపల్లెసరాసరి యీయకున్న నేఁ

    దిట్టకమాన మహాగ్రహమతిన్ మరకగ్రహజర్జరీభటా

    పట్టనదట్టఫాలపణిభర్తృబహూకృతపర్జటస్ఫుటా

    ఘట్టపుదట్టణాలకవిఘట్టనిరర్గళరాజభృత్యకీ

    చట్టచటార్భటీనయనజర్జరకీలలు రాలఁగావలెన్

